Te Tkab'i' U'
Stz'ib'en Xhpe'y

Jun Limb!il

1Wetz a'in Simon Xhpe'y,® q'apo' wib' nkyin'aq'unan te Jesukrist

b'ix a'in jun tky'ixel tetz. Wetz nqget ntz'ib'a' ja u'jni te etetz aj wit'lik
ek'u'j iktza' qetza tzan tpaj tk'ulb'en te Jesukrist, aj Dios ntzaj qna'o' b'ix
a tetz te Koloyon qi'j.® 2Nimxwit b'an galan tzaj si' etajsik etetz b'ix get
chewsa'xwit ek'u'j b'an byenech tzan tpaj oje tz'ok etotzgila' byenech te
Qtata Dios b'ix te Qajaw Jesukrist.

Tzan Tpaj Te Aj Oje Tzaj Tsi' Te Qtata Dios
Qetz, B'a'n Tzan Qb'et Tuj Tume'l

3Ntons, tzan tpaj tajwalil [te Qtata Dios], oje tzaj tsi' getz kyaqil aj
n'oken tzan qanq'in b'ix tzan gb'et tuj tume'l tuj twitz, tzan tpaj toklen
gotzqila' tetz aj otzaj uk'len te getz tzan tpaj xhchgitz'unal b'ix tzan
tpaj nb'antik kyagqil b'an tume'l titza'. 4Ntons ikxji, oje tzaj tsi' te tyol aj
tb'anil b'ix nim token; b'ix ikxji b'a'n tzan tok qotzqila' b'ix tzan tok gen
te tetz, b'ix tzan tkaj jkola' kyagqil te nya'tx galan twitz ja tx'o'tx'ni iktza'
aj n'el kygani' kye xjal. 5B'ix tzan tpaj te nini, b'ix tzan tpaj ma'tx tz'ok
ewit'b'a' ek'u'j [ti'j Jesus], ax intok esi' ek'u'j tzan eb'et tuj jun tume'l b'an
galan kxol kye xjal iktza' nqet tuj twitz te Qtata Dios. B'ix ti'j te tume'l
titza' nkxb'et kxol kye xjal, ax a tgan tzan tok etotzqgila' [mas te Qtata
Dios]. 6B'ix ti'j te tume'l titza' n'ok etotzqila' te Qtata Dios, ax a tgan tzan
ek'ulun mandad etib'x tzan k'on ek'ulun aj nya'tx galan iktza' ntqani' te
echi'jel.© B'ix ti'j te tume'l titza' nkxk'ulun mandad etib'x, ax a tgan tzan
tok esi' ek'u'j tzan k'on kaj eswa' tzan ek'ulun galan cha'oj tul te preb.?
B'ix ti'j te tume'l titza' nkx'ipan te preb, ax a tgan tzan eb'et nkxjanin

a 1:1 Mat 4:18; Mak 1:16; Luks 5:1-11 P 1:1 Wnch 1:1,12,29; 2Xhp 1:11; 2:20; 3:2,18
¢ 1:6 Kya 24:25; 1Kor 7:9; 9:25; Gal 5:23; Tit 1:8 4 1:6 Rom 5:3,4; 1Tim 6:11; 2Tim 3:10;
Tit 2:2; Tmnk 2:19

505 Tkab'i' U'j Stz'ib'en Xhpe'y 1

te Qtata Dios. 7B'ix ti'j te tume'l titza' nkxjanin te Qtata Dios, ax a tgan
tzan tqet egani' etib' exolx iktza' eterman etib'. B'ix ti'j te tume!'l titza'
nget egani' etib'x, ax a tgan tzan kyqet egani' kyagqil kye txq'anky. 8Qa
nkxk'ulun ikxji ajna'l mas twitz oqtxi', ntons nlay kxqet en iktza' ch'inwt
tidi' n'ek'ulu!, sinoke okx'okel en nkxk'ulun tidi'chq b'an galan tzan tpaj
toklen etotzqila' byenech te Qajaw Jesukrist. 9Yatzun ab'l aj k'onti'l
nk'ulun ikxji, tetz moy,® k'onti'l n'ok ten te aj oje ky'ik ti'j, b'ix oje tz'ajnaj
ti'j tk'u'j qa owel in te xhchoj tb'ay. 10 Astilji waq erman, intok esi' ek'u'j
tzan eten b'an jwert ti'j etzajlen uk'le' b'ix ti'j etelen joyo'. Komo qa

etetz oqtel ek'ulu' kyaqil ntzani, nlay kxqget tz'aqik, 11b'ix ikxji te Qajaw
Jesukrist aj koloyon qi'j, okxtk'amo'tz tuky'i jun tk'u'jlal tzan eten tuky'i'l
tuj ka'j aj ja' nk'ulun mandad te jun-ele'x.

Te Xhpe'y Nyolin Tistil Oqet Stz'ib'a' Ja U'j Ntzani

12 Astilji, wetz otzajelkix nna'o' tuj etanim kyaqil ntzani, anke etetz
ya eteb'enky b'ix nget ek'ulu' byenech iktza' aj oje xik xnaq'tza' etetz
ti'j te b'an'ax aj atqex tuj etanim. 13Man atin twitz ja tx'o'tx'ni,f wetz
tuj nnab'l tume'l tzan stzaj nna'o' tuj etanim ja konsej etetzni. 14Komo
te Qajaw Jesukrist oje tzaj tq'uma' wetz, ch'inky tpon or wetz [tzan
nkamik] tzan tkaj nsi' ja nchi'jelni. 15Wetz owokel nsi' nk'u'j tzan stzaj
nna'o' tuj etanim kyaqil ntzani tzan k'on taj naj ti'j ek'u'j, b'ix anke ojetq
kyinkamik, b'a'n tzan stzaj ena'o.

Te Tpakb'alil Nya'tx Cha Tuj Qwi'x N'etz

16 Komo te aj oxik qxnagq'tza'na etetz ti'j tajwalil te Qajaw Jesukrist
b'ix ti'j titza' tuq tetz omeltz'jelky, nya'tx cha ojaw b'antik gitza'na tuky'i
jun qlistulna, sinoke b'an'ax tzan tpaj owok gena tuky'i kykab'il qwitz
te tajwalil. 17Komo te Qtata Dios aj mas nim tajwalil kywitz kyagqil, tetz
oget tjig'b'a' [te Qajaw Jesukrist] b'ix otzaj tyek'u' xhchgitz'unal aj txik
tq'uma' ikxjani: “Aj ntzani te nk'wa'al aj gani' nim witza' b'ix nkyinchalaj
ti'j.” 18 Qetza aj aqoqget tuq tuky'i'l twi' te witz aj ja' otzaj yolin te Qtata
Dios aj tuj ka'j,® qetza a'o'xkna oxik cha'on aj stzaj tyoli' ikxji. 19 Astilji
ajna'l oje tz'ok e'elet b'an'ax te aj okyq'umaj kye aj yolil tyol Dios oqtxi'.
B'ix a tgan tzan tok esi' ek'u'j ti'j te aj okaj ktz'ib'a' oqtxi', komo te
nini iktza' jun jq'anal swal chk'atunal tuj glolj, nq'analin max oj stzaj
txeka'j b'ix oj tjaw txaqtxon te nin che'w tuj etanim." 20Instzaj ena'o
wagq, presis tzan tel eniky' te ntzani: Kyaqil aj tz'ib'ankaj tuj Tu'jal Dios
aj ja' nyolin tidi' oxik kyq'uma' kye aj yolil tyol Dios, nya'tx cha owetz

e 1:9 Mat 15:14; Wnch 9:40-41; Tmnk 3:17 f1:13 Ax: tuj nchi'jelni. & 1:18 Mat 17:1-5;
Mak 9:2-7; Luks 9:28-35 1 1:19 Telponx tuj yol gryeg iktza' te aj ntzaj tswa' chk'atunal;
ikxji telponx iktza' te Jesukrist aj nswan chk'atunal tuj qwitz. 11:20 Ax: tb'ay.

tuj kywi'x kye xjal. 21Komo kye aj yolil tyol Dios, kyetz k'onti'l oxik
kyq'uma' jun tidi' aj cha tuj kywi'x-wit, sinoke kyetz eb'ajyolin te aj ntzaj
tq'uma' tuq te Txew Dios tuj kyanim.

K'on Qob'ajqget Eq'i' Tzan Kye Aj Nya'tx Tume'l Nkyexnaq'tzan

2 1 Ate' tuq junjun xjal kxol kye qijajil oqtxi' aj nkyq'uma' tuq qa

aj yolil tyol Dios-e', per nya'tx tuq b'an'ax kyitza'. B'ix ax ikxji
ajna'l, okyejawel kanet junjun xnaq'tzon exol aj nya'tx b'an'ax kyitza',
oxe'l kxnaqg'tza' jun xnaq'tzb'ilj ak'a'j b'ix chuktky tzan tpon najsa' [te
xnaq'tzb'ilj b'an'ax], b'ix cha owelal kyik'o' te Qajawil aj owel xhchojo'
te qchoj, b'ix ikxji a'e'xk kyetz nkyejoyon tzan stzaj si' derepent jun
nim xhcho'nal kyajsik tzan kyponaj. 2Ky'ila'j german oxe'l kyin [te
kxnaq'tzb'e'tz] tzan kypak'achin b'ix tidi'chq ikxji, b'ix tzan kypaj kyetz,
ky'ila'j xjal okyeyoliyon b'an nya'tx galan ti'j te tume'l b'an'ax. 3B'ix
tzan tpaj te aj n'el kygani' te kyetzx, kyetz okxtel kyeq'i' tuky'i kyyol pur
tb'anil per nya'tx b'an'ax kyitza', sinoke cha tzan eqetb'aj kymosi'. Per atx
b'an oqtxi' oget k'ulu' listar te xhcho'nal aj kyajo'tz b'ix okyepoyon najsa’
naj.

4Komo te Qtata Dios k'onti'l oget tnajsa' kchoj kye angel aj ek'ulun
nya'tx galan tuj twitz, sinoke eb'ajxik txon tuj te luwar aj ja' te xhcho'nal
k'onti'l nmankun b'ix b'an glolj b'an xop,’ tzan kykaj txini max oj tul te
jwisy. 5B'ix ax k'onti'l eqet tnajsa' kye xjal oqtxi', sinoke otk'uluj tzan
tjaw lib'an te twitz tx'o'tx' tuky'i a' kyajsik kye xjal aj nya'tx tuq galan
kyemodin. Per oget tkolo' te Noe, aj npakb'an tuq titza' tzan kyb'et
tuj tume'l, b'ix ax ekolet wugky a'e' aj tuj tjay.* 6B'ix ax te Qtata Dios
eb'ajpon tnajsa' kyagqil tuj Gomor b'ix Sodom, eb'ajqget tky'e'sa', b'an tza'j
ekaj tswa',! tzan tok kyen kye txq'anky xjal aj nya'tx galan nkyek'ulun.
7B'ix tetz oget tkolo' te Lot kxol, jun xjal aj galan tuq b'ix n'ok ten tuq
nim xhcho'nal tzan kypaj kye aj xjal aj pak'ach aj k'onti'l tuq Dios tuj
kywitz.™ 8 Tetz jun xjal aj nb'et tuq tuj tume'l, b'ix b'ajq'ij nb'isun tuq
tzan tpaj kyaqil aj nya'tx galan aj n'ok tuq te'e' b'ix aj n'ok tuq xhcha'o’
kyi'j kye xjal aj ja' tuq nnajan, xjal aj k'onti'l tuq tuj kywitz.

9 [Ntons tzan tpaj kyagqil nini, n'el qniky'] te Qajawil b'a'n tzan kyget
tkolo' ti'j jun preb kye aj nkyexjanin te tetz, b'ix nxik tswa' xhcho'nal kyi'j
kye aj joyol choj ajna'l b'ix ax oje get tb'isu' tzan txik tsi' xhcho'nal kyi'j
cha'oj tul te jwisy. 10B'ix pyor oky'el kyi'j kye aj cha kyganinget iktza' tgan
te kchi'jel b'ix n'el kyik'o' kye aj nkyek'ulun mandad, b'an kuch-e' b'ix
k'onti'l tuj kywitz tzan tok kyyaso' kye [angel] aj at nim kyajwalil tuj ka'j.
11Enkamby kye &ngel konser kyetz at mas kyjwers b'ix at mas kyajwalil,

J 2:4 Ax: ekaj tk'alo' tuky'i kaden tuj glolj. k2:5 Gén 6-7 !2:6 Gén 19:24
m 2:7 Gén 19:1-16,29

kyetz k'onti'l nkyeqanin twitz Qajawil jun xhcho'nal kyi'j kye aj xjal nya'tx
galan kyenab'lin. 12Kye aj xjal ntzani iktza' txkup-e', k'onti'l kywi' tzan
kyb'isun, b'ix e'itz'jik cha tzan kykaj tzyu' b'ix tzan kypon najsa' [tzan tpaj te
nya'tx galan aj nkyk'ulu']. Nkyeyolin nya'tx galan ti'j tidi'chq aj k'onti'l n'el
kyniky' ti'j, per okyepoyon najsa' iktza' nkyeponajsa' kye txkup. 13 Owokel
kyen twitz xhcho'nal chojb'il kyagqil aj kyk'ulb'en txiklen ksi' xhcho'nal kyi'j
txq'anky. Kyetz nkyechalaj ti'j kyaqil aj nya'tx galan nkyek'ulun b'an chijq'ij.
Kyetz eq'il ky'exawil te etetz oj kywa'an junx etuky'i'l, kyetz iktza' tz'il-e' b'ix
nkyechalaj tzan eqet kyeq'i'. 14Kyetz cha kyjoyonget titza' tzan kyk'ajajin,
b'ix k'onti'l nkyesiktik tzan kyjoyon choj. Mer kygan tzan tqet kyeq'i' kye aj
nya'tx jwert ate'. Kyetz tuj kyanim cha kyb'isunget titza' tzan tel kyetza' jun
tidi' te junky. Tzan tpaj kyagqil aj tidi'chq nya'tx galan kyk'ulb'en, te Qtata
Dios oxe'l tsi' nim xhcho'nal kyajsik. 15Kyetz oje xik kyin junky b'ey, oje kaj
kykola' te b'ey aj galan. Oje xik kyin aj okaj tyek'u' te Balam aj tk'ajol Beor;
tetz okaj tkola' te b'ey galan tzan tpaj owel tgani' mas te aj b'a'n tuq tzan
tk'amon kyuky'i kye aj nya'tx galan tuq kyenab'lin. 16 Per tetz owok ili' tzan
tpaj te xhchoj; jun bur aj k'onti'l stzi' owel stzi' nagexkix jun xjal b'ix k'onti'l
ostzoqpij tzan tk'ulun te aj ntk'ulu' nya'tx tuq tume'l.”

17Kye ja xnaq'tzon aj nkyinyolin kyi'jni, kyetz iktza' soch b'an ky'ixk'oj
[tzan tpaj te kyyol k'onti'l n'oken te jun galan], b'ix kyetz iktza' muj ja'chq
nxik in tzan jun kyaq'iq' b'an jwert. Per kyetz oje kyexik poqo' tzan kyten
te jun-ele'x tuj jun glolj b'an xop. 18 Kyetz nqget kyjig'b'a' kyib' tuky'i kyyol
aj k'onti'l token, b'ix nkyeget kyeq'i' kye xjal tuky'i tidi'chq aj n'el tgani' te
kchi'jel b'ix ikxji ntzaj ktxoko' kye aj man tuq tkajlen ksi' tzan kyb'et tuj te
nya'tx galan. 19Kyetz nxik ksi' kyyol tzan kyk'ulun kye xjal tidi'chq aj kygan,
per a'e'xk kyetz mosime' tzan te nya'tx galan iktza'x jun xjal aj oje get tzan
junky, tetz mosi' tzan te aj oget eq'in te tetz.® 20Komo kyetz oje tz'ok kyotzqila'
te Qajaw Jesukrist aj koloyon gi'j, b'ix oje kaj kykola' te nya'tx galan aj ntz'ilan
tugq ti'j kyanim. B'ix qa oqtel kyk'ulu' tidi'chq iktza' oqtxi', okyekajel junky'el
tyj tq'ab' te nya'tx galan, b'ix ikxji okyekajel pyor twitz tb'aya'? 21 Mejor-tal
k'onti'l owok kyotzgila' te tume'l, b'ix nya'tx-tal tzan tok kyotzqila' b'ix yaji
tzan tkaj kykola' te aj okaj tsi' te Qtata Dios tzan tqet qoksla'. 22Kyi'j kyetz
nky'ik iktza' nyolin jun q'umb'enj b'an'ax ikxjani: “Te tx'ya'n nmeltz'jik
junky'el tuj txa'awx, b'ix te kuch aj man telen tx'ajo' ti'j, ngex xpataq'un
junky'el tuj xhchuqg'b'enx.”

Tzulkix Junky'el Te Jesukrist B'ix A Tgan Tzan Qten List

3 1Etetz erman aj ganimix nim witza', aj ntzani te tkab'i' wu'uj aj
nget ntz'ib'a' te etetzni. Tuj kykab'il wu'uj, wetz nget ntz'ib'a' junjun

n 2:16 Nim 22:4-24:25; 31:16; Tmnk 2:14 © 2:19 Wnch 8:34; Rom 6:6,16
P 2:20 Mat 12:45 9 2:22 Pro 26:11

konsej te etetz tzan tget eb'isu' tuj tume'l. 2 A tgan tzan stzaj ena'o' te aj
oje xik xnaq'tza' etetzni tzan kye aj yolil tyol Dios oqtxi', a'e' aj pawame'
a'ox te Qtata Dios, b'ix tzan stzaj ena'o' te aj okaj tq'uma' te Qajawil
aj koloyon qi'j, instzaj ena'o' te tyol aj oxik xnaq'tza' te etetz tzan kye
tky'ixel. 3Ntons b'an presis” tzan tel eniky' ti'j ja ntzani: Oj tpon tyemp
aj ch'inky tuq tul te Jesukrist junky'el, kye'ul xjal aj xmayiyon-e', aj cha
okyexmayiyon b'ix okyk'ulu'tz iktza'x tgan te kchi'jel.* 4 Okyq'uma'tz
ikxjani: “¢Jani qa oje pon najji iktza'x tkajlen tq'uma'? Komo atx aj
kynajlen kye qijajil oqtxi', kyaqil axkix atqetji, iktza'x atx aj tqetlen k'ulu'
te twitz tx'o'tx".” 5Kyetz k'on kygan tzan tel kyniky' te tume'l, atx oqtxi'
te Qtata Dios oxik tyoli' tzan tqet tk'ulu' te twitz ka'j b'ix te twitz tx'o'tx'
cha a'ox tuky'i a' b'ix tzan [tel tpawa' tib' ti'j te] a'.! 6B'ix ax [tuky'i tyol
te Qtata Dios] opon tnajsa' kyaqil te twitz tx'o'tx' tjaq' te a'.” 7B'ix ax te ja
twitz ka'j b'ix twitz tx'o'tx' aj at ajna'l, cha kolo' tzan te tyol Qtata Dios,
per tzan tqetb'aj lo' tzan te q'aq' cha'oj tul te jwisy oj kypon najsa' kyagqil
xjal aj k'onti'l nkye'okslan. 8 Per yatzun etetz erman aj ganimix nim
witza!, k'on tz'aj naj ti'j ek'u'j waq, jun q'ij tuj twitz te Qajawil iktza' jun
mil aq'b'i, b'ix jun mil aq'b'i iktza' jun q'ij te'en tetz.” 9 Te Qajawil k'onti'l
nnachq'in tzan tk'ulun kyagqil aj okaj tyoli', iktza'x nkyb'isu' junjun qa
ma'tx nachq'in, sinoke tetz cha at nim tpasens eti'j. Tetz k'on tgan tzan
tponaj nijunwt xjal, sinoke tgan tzan tjaw kky'ixpu' kynab'lin kyagqil
xjal.” 10Per tuj te q'ij oj tul te Qajawil, tetz tzul iktza' jun eleq', [k'onti'l
ab'l teb'en tujb'a'n tzul].* Kyaqil te twitz ka'j oqtel xitan tuky'i jun twi'
ma trenun, b'ix kyaqil tidi'chq aj at oqtel naj tzan te q'aq', b'ix te twitz
tx'o'tx' b'ix kyagqil aj at twitz tx'o'tx', oqtel naj tzan te q'aq'.

11 Ntons tzan tpaj ikxjani opoyonaj kyaqil, a tgan tzan gb'et tuj tume'l
b'ix tzan gxjanin Qtata Dios tuj kyagqil aj nqok'ulun. 12K'on kaj esi'
tzan etiyon ti'j Qtata Dios b'ix pe'ek'ulun waq kyaqil tuj tume'l tzan
tpon luwew aj q'ijji. Tuj aj q'ijji te twitz ka'j opoyonaj tzan te q'aq' b'ix
xtx'otx'al kyaqil tidi'chq aj at oqtel ulan tuj te q'aq'. 13Per getz giyo'tz
junky ka'j ak'a'j, b'ix junky twitz tx'o'tx' ak'a'j aj oje kaj tq'uma' te Qtata
Dios,” te tzi kyaqil owokel tuj tume'l. 14 Astilji waq erman aj ganimix
witza!, intok esi' ek'u'j tzan etzaj tk'ulb'a' Qtata Dios nkxb'et tuj jun
tume'l b'an galan b'ix ch'inwt etil b'ix galan atix tuky'i'l. 15B'ix k'on tz'aj
naj ti'j etanim, te Qajawil at nim tpasens tzan tpaj tgan tzan jkolet.* Ax
te german Pa'k aj gani' nim qitza', ax tetz oget stz'ib'a' te etetz iktza'x
ntzani b'ix tuky'i jun tnab'l aj oxik si' tetz tzan Qtata Dios. 16 B'ix ikxji
nget stz'ib'a' tuj kyaqil tu'uj, nyolin ti'j kyaqil ntzani. At junjun tidi' aj

r 3:3 Ax: tb'ay. $3:3 2Tim 3:1-5; Juds 18 t 3:5 Gén 1:6-9; Sal 24:2 v 3:6 Gén 7:11-
24 Vv 3:8Sal90:4 W 3:9Ezq18:23 * 3:10 Mat 24:43; Luks 12:39; 1Tes 5:2; Tmnk 16:15
¥ 3:13 Isa 65:17; 66:22; Tmnk 21:1 2 3:15 Rom 2:4

nget stz'ib'a' aj pen n'el gniky' ti'j, b'ix kye aj k'onti'l n'ox tuj kywi' b'ix
kye aj k'onti'l wit'lik kyk'u'j byenech tzan kyokslan, kyetz njaw kky'ixpu'
tidi' telponx tzan tok chuktky, mer iktza'x nkyek'ulun kyuky'i kye
txq'anky u'j tuj Tu'jal Dios, b'ix ikxji cha npon kynajsa' kyib'x. 17 Astilji
waq erman aj ganimix witza', etetz ajna'l eteb'en ti'j kyaqil ntzani; astilji
intok esi' enab'l tzan k'on exik samo' kxol kye aj k'onti'l Dios tuj kywitz,
kebal exik samo' b'ix yaji etetz okxtel tz'aqik. 18 Per intok eten kyeb'a' te
aj nim b'an galan aj k'onti'l nqajo' aj ntzaj si' tzan te Qtata Dios, b'ix intel
eniky' kyeb'a' ti'j te Qajaw Jesukrist aj koloyon qi'j. jIntqetxwit jiq'b'a’
ajna'l b'ix tuj kyaqil tyemp te jun-ele'x! Ky'ikxwit ikxji.

